
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

INFRATUZILMA LOYIHALARINI 
MOLIYALASHTIRISHDA DAVLAT VA 
FUQAROLAR SHERIKLIGINI 
RIVOJLANTIRISH YO‘LLARI
Yarbazarov Shavkat Butayevich 
Toshkent davlat iqtisodiyot universiteti 
mustaqil izlanuvchi 
E-mail: yarbazarov_shavkat@gmail.com 
ORCID: 0009-0001-0214-6180

Annotatsiya. Mazkur tezisda O‘zbekistonda mahalliy infratuzilma loyihalarini moliyalashtirish amaliyotini 
yanada takomillashtirish masalalari tashabbusli budjet doirasidagi sheriklik mexanizmlari misolida o‘rganilgan. 
Tadqiqotda infratuzilma loyihalarini moliyalashtirish manbalarining hududlar kesimida taqsimlanishi, ularning 
amaldagi hajmi hamda moliyalashtirish jarayonida davlat va aholi resurslarini uyg‘unlashtirish bilan bog‘liq 
takomillashtirishni talab etuvchi jihatlar tahlil qilingan. Tahlil natijalari infratuzilma loyihalarini moliyalashtirish 
hajmida hududlar o‘rtasida sezilarli tafovutlar mavjudligini hamda ayrim hududlarda sheriklik asosidagi 
moliyalashtirish amaliyoti yetarli darajada rivojlanmaganini ko‘rsatadi. Shu sababli infratuzilma loyihalarini 
moliyalashtirish amaliyotini takomillashtirish maqsadida mahallalarning iqtisodiy faolligi va soliq intizomini 
rag‘batlantiruvchi mexanizm taklif etiladi.

Kalit so‘zlar: infratuzilma loyihalari, moliyalashtirish amaliyoti, davlat-fuqaro sherikligi, mahalla, soliq 
intizomi, mahalliy budjet.

Abstract. This thesis examines ways to further improve the practice of financing local infrastructure 
projects in Uzbekistan through partnership mechanisms within the framework of participatory budgeting. 
The study analyzes the regional distribution of infrastructure financing sources, their current volume, and 
the aspects requiring further improvement in coordinating public and community resources in the financing 
process. The results reveal significant regional disparities in the volume of infrastructure financing and indicate 
that partnership-based financing practices remain insufficiently developed in certain regions. Therefore, a 
mechanism aimed at encouraging the economic activity and tax discipline of local communities is proposed to 
improve the financing of infrastructure projects.

Keywords: infrastructure projects, financing practices, public–citizen partnership, mahalla, tax discipline, 
local budget.

Аннотация. В данном тезисе рассматриваются вопросы дальнейшего совершенствования 
практики финансирования местных инфраструктурных проектов в Узбекистане на примере механизмов 
партнёрства в рамках инициативного бюджетирования. В исследовании анализируются территориальное 
распределение источников финансирования инфраструктурных проектов, их текущие объёмы, а 
также аспекты, требующие дальнейшего совершенствования при согласовании государственных 
и общественных ресурсов в процессе финансирования. Результаты анализа показывают наличие 
значительных различий между регионами по объёмам финансирования инфраструктурных проектов, а 
также недостаточную развитость практики партнёрского финансирования в отдельных регионах. В связи 
с этим предлагается механизм стимулирования экономической активности и налоговой дисциплины 
махаллей в целях совершенствования практики финансирования инфраструктурных проектов.

Ключевые слова: инфраструктурные проекты, практика финансирования, государственно-
гражданское партнёрство, махалля, налоговая дисциплина, местный бюджет.

K I R I S H
Mahalliy infratuzilma loyihalarini moliyalashtirish amaliyotini takomillashtirish yurtimiz ijtimoiy-iqtisodiy 

rivojlanishining muhim shartlaridan biri sanaladi. Amaldagi yondashuvda infratuzilma loyihalari to‘liq davlat 
budjeti hisobidan moliyalashtirilib kelingan bo‘lsa, oxirgi yillarda tashabbusli budjet mexanizmi atrofida davlat va 

fuqarolar mablag‘larini birlashtirgan sheriklik modeli yuzaga kela boshladi. Bu esa infratuzilmani moliyalashtirish 
amaliyotining yangi, aralash shaklga o‘tish imkonini beradi.

O‘zbekistonda bu yo‘nalish bo‘yicha dastlabki amaliyot shakllanayotgan bo‘lsa-da, infratuzilma 
loyihalarini sheriklik asosida moliyalashtirish hajmida hududlar kesimida muayyan tafovutlar 
kuzatilmoqda. Bu esa, o‘z navbatida, moliyalashtirish amaliyotini takomillashtirishda mavjud mexanizmdan 
foydalanish bilan birga, uni rag‘batlantirish, moliyaviy qo‘llab-quvvatlash va aniq mezonlar asosida 
institutsionallashtirish zarurligini ko‘rsatadi. Ushbu amaliyot bo‘yicha 2026-yil birinchi mavsumida 
sheriklik asosida moliyalashtirilgan infratuzilma loyihalariga jami 6,694 mlrd so‘m mablag‘ sarflangan. 
Ammo mazkur mablag‘lar hududlar bo‘yicha bir xil taqsimlanmagan. Masalan, Qashqadaryo viloyatiga 
3,626 mlrd so‘m yo‘naltirilgan bo‘lsa, bu jami mablag‘ning yarmidan ko‘pini tashkil qilgan. Samarqand 
va Namangan viloyatlarida mos ravishda 811,8 mln so‘m va 799,8 mln so‘m mablag‘ sarflangan. Shu 
bilan birga, Qoraqalpog‘iston Respublikasi, Jizzax, Navoiy, Surxondaryo, Farg‘ona viloyatlari hamda 
Toshkent shahrida infratuzilma loyihalarini sheriklik asosida moliyalashtirish uchun mablag‘ ajratish 
holati kuzatilmagan. Bunday tafovut infratuzilma loyihalarini sheriklik asosida moliyalashtirish amaliyoti 
mamlakat hududlarida bir xil darajada rivojlanmaganini anglatadi. Bir tomondan, ayrim hududlarda davlat 
va aholi o‘rtasidagi moliyaviy hamkorlik shakllari rivojlanib borayotgani kuzatiladi. Ikkinchi tomondan, 
sheriklik asosidagi moliyalashtirish amalga oshirilmagan hududlarning mavjud ekanligi ushbu amaliyotni 
ommalashtirish uchun qo‘shimcha institutsional rag‘batlar zarur ekanligini bildiradi.

Statistik natijalar ham moliyaviy resurslar va infratuzilma loyihalari natijalari o‘rtasidagi kuchli bog‘liqlikni 
tasdiqlaydi. Masalan, yo‘naltirilgan mablag‘ va g‘olib loyihalar summasi o‘rtasida 0,9 darajasidagi bog‘liqlik 
mavjud. Berilgan ovozlar bilan g‘olib loyihalar to‘plagan ovozlar o‘rtasidagi korrelyatsiya esa 0,995 ga teng. 
Bu infratuzilma loyihalarini moliyalashtirish amaliyotida moliyaviy resurslar hajmi va aholi faolligi loyiha 
natijalarining muhim tarkibiy qismlari ekanligini anglatadi. Shu bilan birga, aholi jalb etilish darajasining boshqa 
ko‘rsatkichlar bilan past darajada bog‘liqligi muhim metodologik xulosani taqdim etadi. Ya’ni infratuzilma 
loyihalarini moliyalashtirish amaliyotini takomillashtirishda fuqarolar faolligini faqat mablag‘ hajmini oshirish 
bilan rag‘batlantirish yetarli bo‘lmaydi. Aholining iqtisodiy manfaatdorligi, mahallaning moliyaviy mas’uliyati va 
jamoaviy tashabbuskorlik darajasini oshirishga qaratilgan mexanizmlarni shakllantirish ham zarur. Shuning 
uchun ham infratuzilma loyihalarini moliyalashtirish amaliyotini takomillashtirishning bir yo‘nalishi sifatida 
“Eng yaxshi soliq to‘lovchi mahalla” mexanizmini joriy etish taklif etilgan. Ushbu yondashuvda mahallalarning 
iqtisodiy faolligi, kichik biznes subyektlari soni, ular tomonidan to‘langan soliqlar, o‘zini o‘zi band qilgan 
fuqarolar va aholi tomonidan to‘lanadigan mol-mulk hamda yer soliqlari kabi ko‘rsatkichlar yordamida 
baholanadi. Ushbu indikatorlar mahallaning nafaqat fiskal faolligini, balki tadbirkorlik muhiti va iqtisodiy faollik 
darajasini ham ko‘rsatib beradi hamda infratuzilma loyihalarini moliyalashtirishga tayyorlik mezoni sifatida 
xizmat qiladi.

Ushbu reyting mexanizmini moliyaviy rag‘bat bilan bog‘lash orqali infratuzilmani moliyalashtirish 
amaliyotini kengaytirish mumkin. Har yili reytingning dastlabki 100 taligiga kirgan mahallalarning “Mahallaning 
ijtimoiy-iqtisodiy muammolarini hal etish jamg‘armasi”ga 2 mlrd so‘mdan mablag‘ yo‘naltirilishi lozim. Mazkur 
resurslar mahalla fuqarolar yig‘ini qarori bilan ichki yo‘llar, ichimlik suvi, elektr ta’minoti, ko‘cha yoritish va 
boshqa infratuzilma ehtiyojlarini moliyalashtirishga sarflanishi mumkin. Infratuzilma loyihalarini moliyalashtirish 
amaliyotini takomillashtirishning yana bir muhim yo‘nalishi sheriklik asosidagi moliyalashtirish modelini joriy 
etishdir. Modelga ko‘ra, mahalla aholisi infratuzilma loyihasi qiymatining kamida 25 foizini moliyalashtirganda, 
qolgan 75 foizi davlat budjeti hisobidan qoplanadi. Natijada fuqarolar infratuzilma loyihasi uchun nafaqat 
ovoz beruvchi, balki uning moliyaviy natijasidan manfaatdor hamkor sifatida ishtirok etadi. Bunday mexanizm 
jamoaviy mas’uliyatni kuchaytirishi va mahalliy infratuzilma loyihalarining real ehtiyojlarga mosligini oshirishi 
mumkin. Mazkur modelning iqtisodiy mazmuni davlat budjeti mablag‘laridan foydalanish samaradorligini 
oshirish, moliyalashtirish manbalarini diversifikatsiya qilish hamda fuqarolarning infratuzilma loyihalarini tanlash 
va amalga oshirish jarayonidagi manfaatdorligini kuchaytirish imkoniyatini yaratishi bilan izohlanadi.

Bunday mexanizmni “Eng yaxshi soliq to‘lovchi mahalla” reytingi bilan bog‘lash esa fiskal intizom va 
infratuzilma moliyalashtirishini yagona tizimga birlashtiradi. Ya’ni iqtisodiy faolligi va soliq intizomi yuqori 
bo‘lgan mahallalar qo‘shimcha rag‘batga ega bo‘ladi, o‘z navbatida, bu mahallalarning infratuzilma loyihalarini 
moliyalashtirishdagi ishtiroki va mahalliy infratuzilmaga qo‘shayotgan hissasini oshiradi.

X U L O S A  V A  T A K L I F L A R
Xulosa qilib aytganda, O‘zbekistonda tashabbusli budjet mexanizmining rivojlanishi mahalliy infratuzilma 

loyihalarini moliyalashtirish amaliyotini takomillashtirish uchun institutsional imkoniyat yaratmoqda. Mavjud 
statistik ma’lumotlar infratuzilma loyihalarini sheriklik asosida moliyalashtirish hajmining hududlar kesimida 
sezilarli darajada farqlanishini ko‘rsatadi. Shu sababli infratuzilmani moliyalashtirish amaliyotini faqat mavjud 

loyihalarni moliyalashtirish doirasida emas, balki aholining iqtisodiy va fiskal faolligini rag‘batlantiruvchi kompleks 
tizim sifatida rivojlantirish maqsadga muvofiq sanaladi. Bunda “Eng yaxshi soliq to‘lovchi mahalla” reytingini joriy 
qilish, reytingda yuqori natija ko‘rsatgan mahallalarga maqsadli moliyaviy resurs ajratish va 25/75 nisbatdagi 
davlat-fuqaro sheriklik modelini qo‘llash infratuzilma loyihalarini moliyalashtirish amaliyotini takomillashtirishning 
istiqbolli yo‘nalishlaridan biri bo‘lishi mumkin. Natijada infratuzilma loyihalarini moliyalashtirishning fiskal 
samaradorligi va hududiy ta’siri oshishi, shuningdek, jamoaviy mas’uliyatning kuchayishi mumkin.

